En Cedeira a día 12 de xuño do 2007

Acordos programáticos entre Partido dos Socialistas de Galicia-PSOE, Bloque Nacionalista Galego e Terra Galega, para conformar o Goberno Local de Cedeira no período entre o 2007 e 2011.

CONSIDERACIÓNS XERAIS

1. O pobo de Cedeira expresou a súa vontade o pasado día 27 de maio para cambiar as formas de facer política, repartindo a responsabilidade de levalo a cabo entre estas tres forzas políticas.

2. A dirección que este cambio debe tomar é a de abrir as institucións á cidadanía, realizando unha xestión transparente, afondando na democratización do Concello e estimulando a sociedade civil.

3. Definimos ao Goberno que decidimos constituír como un GOBERNO DE PROGRESO.

4. Aspiramos a conseguir unha sociedade madura, na que o dereito non se confunda co favor nin o respecto co medo.

5. Cremos nunha Cedeira orgullosa da súa historia, das súas tradicións e da súa cultura, que mire ao futuro con seguridade e ledicia.

6. Cedeira debe buscar a súa situación no mundo mirando en todas as direccións, o Ortegal e Mariña lucense, a Valdoviño, Narón ou Ferrol, a nosa cabeza comarcal, e cara ó interior industrializado das Somozas ou as próximas Cerdido e Moeche. Con todas temos que ver, e con todas teremos que camiñar, na idea de que a súa prosperidade será a nosa e as nosas melloras tamén serán as súas. Debemos atopar os xeitos de conseguir as relacións que nos permitan acadar obxectivos conxuntos.

7. Todo cedeirés reparte o corazón entre o mar e a terra. Igualmente este goberno atenderá ambas condicións, na procura de que ningunha desapareza. Ao contrario, deberemos situar ambas na realidade dun mundo moderno e global.

8. A condición galega do Concello será respectada en todas e cada unha das accións levadas a cabo pola súa xestión, no respecto pola Lei de Normalización e por todas aqueloutras medidas que conduzan á dignificación do noso pobo.


CONFORMACIÓN DO GOBERNO


9. A Alcaldía será ocupada polo PSdeG-PSOE, como forza máis votada, e correrá a cargo de D. José Luis Vergara Rey en quen recaerá de forma directa as concellerías de Urbanismo e Medio Ambiente, así como o resto das responsabilidades do Goberno Local non delegadas.

10. O PSdeG-PSOE encargarase da Concellería de Facenda e Persoal na persoa da Dna. María del Mar Leira Vilarelle, da Concellería de Obras, Don Francisco Hermida Mosquera, e da Concellería de Medio Rural, D. Manuel Pérez Riola.

11. O BNG encargarase nas persoas de D. Alfredo Del Río López da Concellería de Industria, Comercio e Turismo, e Dna. Manuela López Rodríguez da Concellería de Asuntos Sociais.

12. TEGA, na persoa do seu Concelleiro D. Xermán Tobío Padín encargarase da Concellería de Cultura, Deporte e Xuventude, (incluídas as actividades culturais ou deportivas que se poidan desenvolver en colaboración cós Centros Educativos).

13. A Xunta de Goberno estará formada polo alcalde e un Concelleiro de cada forza política que asina este pacto. Os acordos tomaranse, sempre que sexa posible, por consenso e convencemento. O Partido socialista comprométese a non empregar de xeito abusivo, sistemático ou restrictivo o voto de calidade do Alcalde.

14. Haberá dúas tenencias de alcaldía que serán ocupadas, a primeira polo representante do BNG e a segunda por TEGA.

15. Acordamos que o Alcalde debe ter dedicación exclusiva ao Concello e os seus emolumentos serán idénticos aos que cobraría no seu actual posto de traballo como profesor de ensinanza secundaria, cos seus complementos, trienios e sexenios. Da mesma forma, cada grupo político contará cunha persoa de dedicación exclusiva no Concello, cunhas percepcións inferiores ás do Alcalde.

16. A presidencia das Comisións e a representación dos órganos colexiados por parte do Pleno corresponderá ó titular da concellería correspondente.

17. A Presidencia Executiva da Fundación Villabrille recaerá no Concelleiro de Cultura, e a tesoureiria no Interventor/a do Concello, a súa xestión corresponderá ó Patronato da mesma segundo os seus estatutos, encadrándose en calquera caso dentro das responsabilidades da Concellería de Cultura. En calquera caso a xestión económica estará sometida ós mesmos controles que o resto da xestión económica do Concello.

18. A Mesa de Contratación, así como tódolos órganos de representación serán constituídos por dúas persoas do PSdeG-PSOE, unha do BNG e unha de TEGA, a excepción dos que por Lei teñan unha composición distinta. O Partido socialista comprométese a non empregar de xeito abusivo, sistemático ou restrictivo o voto de calidade do Alcalde.

19. A relación económica do resto dos cargos políticos e de libre designación, se fose o caso, será inferior na medida do posible á da anterior corporación.

20. As concellerías terán sinatura delegada polo Alcalde para a xestión diaria dos acordos acadados na Xunta de Goberno ou nas Comisións correspondentes.

21. O principal obxectivo do Goberno é o de imprimir un novo dinamismo á actividade municipal, axilizando a xestión e ampliando a capacidade de acción do Concello, mellorando a xeración de recursos e a prestación de servicios.

22. En materia de xestión económica, as tres forzas asinantes acordamos contratar de xeito inmediato a realización dunha auditoría có obxecto de delimitar claramente a situación económica do Concello. 

23. Durante este ano 2007 aplicaranse os Orzamentos en vigor, coas posibles modificacións, correccións ou axustes oportunos, e a partires do mes de outubro elaborarase o proxecto de Orzamentos do ano 2008 có obxectivo de servir de soporte ó cumprimento do Programa de Goberno.

24. Cada Concellería terá, no orzamento do 2008 e sucesivos, delimitadas as partidas económicas correspondentes, en aplicación do principio de suficiencia financeira. Cada Concellería dotarase dos medios humanos e técnicos necesarios para o desenvolvemento das actividades que lle son propias.

25. Ademais do que xa a propia Lei establece en relación á transparencia da xestión económica, que se cumprirá escrupulosamente, cada ano farase público un resumo do Orzamento, da execución presupostaría e dos recursos humanos.


OBXECTIVOS PROGRAMÁTICOS

26. Un pobo que ofreza traballo e vivenda aos nosos veciños e veciñas. 

27. Impulsar ao sector pesqueiro e colaborar coas institucións representativas do sector, apoiando a mellora, prestixio e comercialización dos nosos productos.

28. Impulsar medidas tendentes a asentar a poboación rural: mellora agro-gandeira e apoio aos procesos que engadan valor aos productos do monte.

29. Un Concello con infraestructuras axeitadas. Unha Cedeira que desenvolva un urbanismo sustentable e apoie ao mundo rural no marco dun concello moderno, con infraestructuras e ben comunicado.

30. Apoio ás iniciativas empresariais que favorezan o desenvolvemento sustentable do turismo e do comercio local. Preservaremos o patrimonio arqueolóxico, paisaxístico e natural. Impregnaremos a acción do Goberno no seu conxunto dos principios do desenvolvemento sustentable.

31. Aplicar en Cedeira as leis e as políticas que protexen aos nosos maiores e persoas dependentes e conseguir unha sociedade máis saudable

32. Incorporar á xuventude con todos os dereitos na idea de que a sociedade cedeiresa precisa da súa participación activa.

33. Conseguir a total equiparación da muller e a súa incorporación ao tecido social e laboral cedeirés

34. Unha sociedade coa formación necesaria que lle permita afrontar os retos do futuro, orgullosa da súa cultura e satisfeita coa súa saúde física e mental.

35. Os concellais e, sobre todo o alcalde, serán servidores públicos e débenlle aos cidadáns transparencia e democracia.

36. As tres forzas políticas asinantes asumen o presente programa de Goberno, sen renunciar ós seus correspondentes programas electorais, que seguirán conformando as súas aspiracións políticas de futuro.


DISPOSICIÓN FINAL

Créase unha Comisión de Seguimento do Acordo de Goberno con representación dos tres partidos, que se reunirá de xeito ordinario cada seis meses e de xeito extraordinario a petición de calquera dos tres socios de goberno. Esta comisión acadará acordos por consenso.
